
వ. ఇట్లు పాశుపతదీక్షాధురంధరుం డై కాలకంధరుంగుఱించి తపంబు సేయుచుండఁ గొండొకకాలంబునకు. 36



మ. ఒకనాఁ డింద్రతనూభవుండు గిరికూటోత్సంగభాగంబున

న్వికచానేకలతాతరుప్రతతులన్ దేవార్చనాపుష్పకో

రకము ల్గోయుచు నుండఁగా వినఁబడెన్ శ్రవ్యంబు లై కుర్కుర

ప్రకరోదంచితకంఠకాళకుహలీబౌబౌమహారావముల్. 37



తే. చాయగోసులకంటెఁ గేసరులకంటెఁ, బులులకంటెను బిసరులై పొగరుమిగిలి

జల్లుకొని వచ్చెఁ బైపైనిసారమేయ,యూధములు వేదమయమూర్తు లుద్ధతముగ.38



తే. ప్రకటలీల నుదాత్తంపుఫణితిఁ గొన్ని, క్రమముతో ననుదాత్తస్వరములఁ గొన్ని

స్వరితములఁ బచయంబులవరుసఁ గొన్ని, ఘోషణము సేయఁదొడఁగె నాకుర్కురములు. 39



క. కనకపుశృంఖలలఁ ద్రయీ, శునకంబులఁ బట్టుకొనఁగ సూరెలఁ బ్రమథుల్

తమ నిరుచక్కియ లీలా, వనచరులై కొలువఁ గపటవైహారికుఁ డై. 40



సీ. వికటపాటలజటామకుటికాభారంబు కఱుకైనజుంజుఱునెఱులు గాఁగఁ

జారుసుధాధామశకలావతంసంబు పెడకొప్పుపై నుండుపీఁకె గాఁగ

ఘనలలాటంబునఁ గనుపట్టుకనుచిచ్చు గైరికద్రవతిలకంబు గాఁగఁ

భుజమధ్యమునఁ గ్రాలుభుజగహారంబులు గురిజపూసలగుబ్బసరులు గాఁగ

తే. శంకరుండు గిరాతవేషంబు దాల్చి, యగజ చెంచెత యై తోడ నరుగుదేఱఁ

బాణి నోంకారదివ్యచాపము ధరించి, వచ్చె వివ్వచ్చువరతపోవనముకడకు. 41



వ. అట్టిసమయంబున. 42



చ. జలధరనీలదేహమును జంద్రకళాయుగళీసమానదం

ష్ట్రలు భిదురోపమానముఖసంపుటపోత్రము ఫుల్లమేచకో

త్పలదలవర్ణకర్ణములు బాటలవర్తులలోచనంబులుం

గలిగి కఠోరకంఠఘనఘర్ఘరఘట్టనఘోషజన్మమై. 43



ఉ. ముట్టియ నింద్రనీలతటమూలమహీప్రభవంబు లైనపె

న్బుట్టలు గ్రుచ్చి వైచుచును భూరుహషండముఁ జాఁపకట్టుగా

మట్టుచు ఘర్ఘరధ్వనుల మాటికిమాటికి దిక్పుటంబులం

ఘట్టన చేయుచు న్వెడఁదకన్నుల నిప్పులు వెళ్లఁగ్రాయుచున్ 44



క. పంది వడిఁ బాఱుదెంచెఁ బు, రందరనందననిశాకరధరులనడుమన్

దందడి గొరిజలతాఁకునఁ, గందుకములువోలె శిలలు గరువాఱంగన్. 45



ఉ. ఏసెఁ బినాకచాపమున నీశుఁడు గాండివకార్ముకంబునన్

వాసవసూతి యాప్రబలవజ్రసమానము లైనబాణముల్

		 ఈ పేజీలో చివరి మార్పు 6 జూన్ 2020న 23:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

